
QISHLOQ XO‘JALIGI YERLARINING TOIFASINI O‘ZGARTIRISH 

JARAYONLARINI RAQAMLI TEXNOLOGIYALAR ASOSIDA 
TAKOMILLASHTIRISH 

 
KADIROV ABDUXALIL RO‘ZMAXAMMATOVICH 

“O‘zdaverloyiha” davlat ilmiy-loyihalash instituti mustaqil izlanuvchisi 
E-mail: Abduxalilqadirov@gmail.com 

 
Annotatsiya. Maqolada qishloq xo‘jaligiga mo‘ljallangan hamda o‘rmon fondi yerlarining yer fondi 
toifasini o‘zgartirish jarayonlarini raqamli texnologiyalar asosida takomillashtirishning ilmiy-uslubiy 
jihatlari tadqiq etilgan. Tadqiqot doirasida «Agroportal» axborot tizimi orqali yer uchastkalariga oid 
ma’lumotlarini shakllantirish, asoslovchi hujjatlarni elektron tarzda taqdim etish, arizalarni vakolatli 
tashkilotlarga yo‘naltirish, yer tuzish loyiha hujjatlarini tayyorlash hamda manfaatdor tashkilotlar 
bilan elektron kelishish jarayonlari tahlil qilingan. Shuningdek, yer fondi toifasini o‘zgartirish bilan 
bog‘liq ma’lumot va hujjatlar almashinuvini yagona raqamli muhitda tashkil etish imkoniyatlari 
baholangan. Tadqiqot natijasida geoaxborot ma’lumotlarini o‘zaro integratsiyalash, ma’lumotlarni 
takroriy kiritish holatlarini qisqartirish, jarayon bosqichlarini avtomatlashtirish va ularning bajarilish 
holatini raqamli monitoring qilishga qaratilgan ilmiy-uslubiy takliflar ishlab chiqilgan. 
Kalit so‘zlar: yer resurslari, yer fondi toifasi, raqamlashtirish, «Agroportal» axborot tizimi, yer tuzish, 
geoaxborot tizimi, elektron hujjat aylanmasi, yer resurslarini boshqarish. 
 
Аннотация. В статье исследованы научно-методические аспекты совершенствования 
процессов изменения категории земель сельскохозяйственного назначения и земель лесного 
фонда на основе цифровых технологий. В рамках исследования проанализированы процессы 
формирования сведений о земельных участках посредством информационной системы 
«Агропортал», представления обосновывающих документов в электронной форме, 
направления заявлений в уполномоченные организации, подготовки землеустроительной 
проектной документации, а также электронного согласования с заинтересованными 
организациями. Кроме того, оценены возможности организации обмена данными и 
документами, связанными с изменением категории земельного фонда, в единой цифровой 
среде. По результатам исследования разработаны научно-методические предложения, 
направленные на интеграцию геоинформационных данных, сокращение случаев повторного 
ввода информации, автоматизацию этапов процессов и цифровой мониторинг состояния их 
выполнения. 
Ключевые слова: земельные ресурсы, категория земельного фонда, цифровизация, 
информационная система «Агропортал», землеустройство, геоинформационная система, 
электронный документооборот, управление земельными ресурсами. 
 
Abstract. The article examines the scientific and methodological aspects of improving the processes 
for changing the land fund category of agricultural lands and forest fund lands through digital 
technologies. The study analyzes the processes of generating information on land parcels through the 
Agroportal information system, submitting supporting documents electronically, forwarding 
applications to authorized organizations, preparing land management project documentation, and 
carrying out electronic coordination with relevant organizations. In addition, the possibilities of 
organizing the exchange of data and documents related to changes in land fund categories within a 
unified digital environment are assessed. Based on the research results, scientific and methodological 
proposals were developed to integrate geoinformation data, reduce repeated data entry, automate 
the stages of the process, and ensure digital monitoring of their implementation status. 
Keywords: land resources, land fund category, digitalization, Agroportal information system, land 
management, geographic information system (GIS), electronic document management, land resource 
management. 

KIRISH 
Bugungi kunda yer resurslaridan oqilona va samarali foydalanish, yer 

uchastkalariga oid ma’lumotlarning ishonchliligini ta’minlash, yer 
munosabatlarini shaffof boshqarish hamda ushbu jarayonlarga raqamli va 
geoaxborot texnologiyalarini keng joriy etish yer ma’murchiligini 
rivojlantirishning ustuvor yo‘nalishlaridan biri hisoblanadi. Xususan, yer 
uchastkalarining huquqiy maqomi yoki yer fondi toifasi o‘zgarishi bilan bog‘liq 
jarayonlarda fazoviy va atributiv ma’lumotlarning o‘zaro muvofiqligi, hujjatlarni 
elektron shaklda yuritish va manfaatdor tashkilotlar o‘rtasida tezkor axborot 
almashinuvini ta’minlash muhim ahamiyat kasb etadi. 

Xorijiy tadqiqotchilar S. Enemark, I. Williamson va J. Wallace zamonaviy yer 
ma’murchiligi tizimlarini shakllantirishda yerga bo‘lgan huquqlar, cheklovlar va 
majburiyatlarga oid ma’lumotlarni yagona institutsional va axborot muhitida 
boshqarish, shuningdek, zamonaviy axborot texnologiyalaridan foydalanish 
zarurligini asoslab berganlar. Ularning tadqiqotlarida yer ma’murchiligi 
tizimlarini faqat kadastr ma’lumotlarini yurituvchi mexanizm sifatida emas, balki 
davlat boshqaruvi, iqtisodiy rivojlanish va yer resurslaridan barqaror 
foydalanishni axborot bilan ta’minlovchi integratsiyalashgan tizim sifatida 
shakllantirish yondashuvi ilgari surilgan [1]. 

P. van Oosterom, C. Lemmen, P. van der Molen va boshqa olimlarning 
tadqiqotlarida esa yer ma’murchiligi ma’lumotlarini standartlashtirish, turli 
davlat reestrlari va fazoviy ma’lumotlar infratuzilmalari bilan o‘zaro bog‘lash 
hamda axborot tizimlari o‘rtasida ma’lumot almashinuvini ta’minlash masalalari 
muhim o‘rin egallaydi. LADM kabi standartlashtirilgan modellar fazoviy va 
huquqiy ma’lumotlarni yagona tuzilma asosida boshqarishga xizmat qilishi 
ko‘rsatilgan [2, 3]. 

Mahalliy olimlar tadqiqotlarida ham yer resurslarini boshqarishni 
raqamlashtirish, geoaxborot texnologiyalaridan foydalanish va kadastr 
ma’lumotlarini integratsiyalash masalalariga alohida e’tibor qaratilmoqda. 
Jumladan, S. Avezbaev va hammualliflar tomonidan yer tuzish hamda hududiy 
boshqaruv vazifalarini hal etishda GIS texnologiyalaridan foydalanish, raqamli 
modellar va zamonaviy geoaxborot yechimlarini yer munosabatlariga joriy etish 
masalalari tadqiq etilgan [4, 5].  

Mavjud ilmiy ishlar tahlili shuni ko‘rsatadiki, yer ma’murchiligini 
raqamlashtirish, kadastr va geoaxborot ma’lumotlarini integratsiyalash, GIS 
texnologiyalaridan foydalanish hamda elektron hujjat aylanmasini 
takomillashtirish masalalari turli jihatlarda tadqiq etilgan. Biroq aynan 
O‘zbekiston sharoitida qishloq xo‘jaligiga mo‘ljallangan va o‘rmon fondi 
yerlarining yer fondi toifasini «Agroportal» axborot tizimi orqali o‘zgartirish 
jarayonida fazoviy va atributiv ma’lumotlar harakati, tashkilotlararo elektron 
kelishuv, ma’lumotlarni takroran kiritish holatlari hamda jarayonlarni avtomatik 
monitoring qilish mexanizmlari kompleks tarzda yetarlicha tadqiq etilmagan. 

Shundan kelib chiqib, tadqiqotning maqsadi qishloq xo‘jaligiga mo‘ljallangan 
va o‘rmon fondi yerlarining yer fondi toifasini o‘zgartirish jarayonlarini 

raqamlashtirishning amaldagi holatini tahlil qilish, «Agroportal» axborot tizimida 
ma’lumotlar va hujjatlar harakatini ilmiy-uslubiy jihatdan baholash hamda 
fazoviy va atributiv ma’lumotlarni integratsiyalash, takroriy ma’lumot kiritishni 
qisqartirish, tashkilotlararo axborot almashinuvi va jarayon monitoringini 
takomillashtirishga qaratilgan ilmiy-uslubiy takliflarni ishlab chiqishdan iborat. 

 
MATERIALLAR VA USLUBLAR 
O‘zbekistonda yer resurslarini boshqarishni raqamlashtirish bo‘yicha amaliy 

mexanizmlar ham izchil rivojlantirilmoqda. Xususan, 2026 yil 15 maydagi  
246-son qaror asosida qishloq xo‘jaligiga mo‘ljallangan va o‘rmon fondi 
yerlarining yer fondi toifasini o‘zgartirish bo‘yicha takliflarni tayyorlash, kiritish, 
ko‘rib chiqish hamda vakolatli organlar bilan kelishish tartib-taomillarini 
«Agroportal» orqali amalga oshirish mexanizmi joriy etilgan [6]. Amaldagi 
tartibda «Agroportal» tanlangan yer uchastkalari bo‘yicha materiallarni to‘plash, 
ko‘rib chiqish va tegishli tashkilotlar bilan elektron kelishishga mo‘ljallangan 
yagona integratsiyalashgan platforma sifatida belgilangan. 

 
NATIJALAR VA MUHOKAMA 
Tadqiqot natijalari qishloq xo‘jaligiga mo‘ljallangan yer maydonlari toifasini 

o‘zgartirish jarayoni «Agroportal» orqali o‘zaro bog‘langan bir nechta elektron 
bosqichlarda amalga oshirilishini ko‘rsatdi (1-rasm). 

 
 

1-rasm. Qishloq xo‘jaligiga mo‘ljallangan yer maydonlarini toifasini 
o‘zgartirilishi uchun agroportal tizimi 

 

Tadqiqotda muhim natijalardan biri «Agroportal» va «E-ijara» platformalari 
o‘rtasidagi jarayonlar bog‘liqligi ekanligi aniqlandi. Hokimlik tomonidan 
yuborilgan ariza «E-ijara» platformasida «O‘zdaverloyiha»ning tegishli hududiy 
bo‘linmasiga kelib tushishi va keyingi ish jarayoni elektron tarzda davom 

ettirilishi nazarda tutilgan. Shuningdek, buyurtmachi to‘lovlarni amalga oshirishi 
uchun tegishli rekvizitlarning tizimda shakllantirilishi va keyinchalik yer tuzish 
loyiha hujjatlarining tayyorlanishi jarayonning moliyaviy va loyihaviy 
bosqichlarini ham raqamli muhitga integratsiyalash imkonini beradi (1-jadval). 

1-jadval 
«Agroportal» axborot tizimi orqali yer toifasini o‘zgartirish  

jarayonining asosiy bosqichlari 
№ Jarayon bosqichi Amalga oshiriladigan ishlar Raqamli natija 

1 Er uchastkasini 
aniqlash 

Viloyat, tuman, obyekt turi va 
kadastr raqami kiritiladi, tegishli 

kontur tanlanadi 

Er uchastkasi fazoviy va 
kadastr ma’lumotlari bilan 

identifikatsiya qilinadi 

2 
Asoslovchi 
hujjatlarni 

shakllantirish 

Qaror raqami va sanasi, texnik-
iqtisodiy asos, kadastr xaritasi, 

kontur qaydnomasi va master-reja 
yuklanadi 

Hujjatlar yagona elektron 
ariza tarkibida jamlanadi 

3 Arizani elektron 
yuborish 

Toifani o‘zgartirish asosi va maqsadi 
ko‘rsatilib, ariza yuboriladi 

Ariza elektron tarzda 
vakolatli tuzilmalarga 

yetkaziladi 

4 Er tuzish loyihasini 
shakllantirish 

Ariza «E-ijara» orqali 
«O‘zdaverloyiha» hududiy 

bo‘linmasiga kelib tushadi, loyihalash 
ishlari amalga oshiriladi 

Er tuzish loyiha hujjatlari 
elektron shaklda 

tayyorlanadi 

5 Tashkilotlararo 
kelishish 

Vakolatli tashkilotlar ma’lumot va 
xulosalarini kiritadi 

Kelishish natijalari elektron 
tizimda aks etadi 

6 Yakuniy ko‘rib 
chiqish 

Shakllantirilgan va kelishilgan 
materiallar Hukumat komissiyasiga 

yuboriladi 

Jarayonning yakuniy 
bosqichi elektron muhitda 

amalga oshiriladi 
 

Izoh: Ushbu ketma-ketlik bosqichlari muallif tomonidan mexanizmlar asosida shakllantirilgan. 
 

Tahlil natijalari yer toifasini o‘zgartirish jarayonida faqat ariza berish emas, 
balki tegishli tashkilotlar xulosalarini olish va ularni kelishish bosqichlari ham 
elektron shaklda amalga oshirilishini ko‘rsatadi. Bir qator vakolatli tashkilotlar 
tomonidan xulosalar kiritilishi va kelishish holatlarining elektron tarzda aks 
ettirilishi ko‘rsatilgan. Bu tashkilotlararo axborot almashinuvini yagona jarayon 
doirasida tashkil etish imkonini beradi. 

Jarayonning yakuniy bosqichida shakllantirilgan va kelishilgan materiallarni 
Hukumat komissiyasi ko‘rib chiqishi uchun elektron tarzda yuborilishi yer 
toifasini o‘zgartirishning ariza berishdan tortib yakuniy ko‘rib chiqishgacha 
bo‘lgan zanjirini yagona raqamli muhitda tashkil etishga xizmat qiladi. Shu 
jihatdan «Agroportal»dan foydalanishning asosiy ustunligi hujjatlarni oddiy 
elektron formatga o‘tkazishdagina emas, balki kadastr ma’lumotlari, loyiha 
hujjatlari, to‘lov jarayonlari, tashkilotlar xulosalari va yakuniy kelishuv 
bosqichlarini o‘zaro bog‘langan axborot zanjirida shakllantirishda namoyon 
bo‘ladi. 

Shu bilan birga, tizim samaradorligini yanada oshirish uchun kadastr va 
geoaxborot ma’lumotlarini avtomatik integratsiyalash, hujjatlardagi 
ma’lumotlarni qayta kiritish holatlarini minimallashtirish, har bir bosqich uchun 
bajarilish holati va muddatini avtomatik monitoring qilish hamda tashkilotlararo 

ma’lumot almashinuvini yanada takomillashtirish maqsadga muvofiq. Bu yer 
toifasini o‘zgartirish jarayonining tezkorligi, ma’lumotlar ishonchliligi va 
boshqaruv samaradorligini oshirishga xizmat qiladi. 

 
XULOSA VA TAKLIFLAR 
Olib borilgan tadqiqotlar qishloq xo‘jaligiga mo‘ljallangan va o‘rmon fondi 

yerlarining yer fondi toifasini o‘zgartirish jarayonlarini «Agroportal» axborot 
tizimi orqali amalga oshirish yerga oid ma’lumotlar va hujjatlarni yagona raqamli 
muhitda shakllantirish, qayta ishlash va boshqarish imkonini berishini ko‘rsatdi. 
Mazkur axborot tizimida yer uchastkasiga oid ma’lumotlarni kiritish, uning 
fazoviy konturini belgilash, asoslovchi hujjatlarni elektron shaklda taqdim etish, 
yer tuzish loyiha hujjatlarini shakllantirish, vakolatli tashkilotlarning xulosalarini 
elektron tarzda olish hamda yakuniy materiallarni Hukumat komissiyasiga 
kiritish bosqichlari o‘zaro bog‘langan raqamli jarayon sifatida tashkil etilgan. 

Tahlil natijalari ushbu jarayonlarni raqamlashtirish yer toifasini o‘zgartirish 
bilan bog‘liq hujjatlar harakatini tizimlashtirish, manfaatdor tashkilotlar o‘rtasida 
axborot almashinuvini tezlashtirish, ma’lumotlarning izchilligini ta’minlash 
hamda jarayonning har bir bosqichini elektron nazorat qilish uchun zarur 
texnologik asosni shakllantirishini ko‘rsatdi. Bu esa yer toifasini o‘zgartirish 
bo‘yicha materiallarni tayyorlash va kelishish jarayonlarining shaffofligi hamda 
boshqaruv samaradorligini oshirishga xizmat qiladi. 

Shu bilan birga, tadqiqot davomida axborot tizimining funksional 
samaradorligini yanada oshirish imkoniyatlari ham aniqlandi. Xususan, yer 
uchastkalariga oid fazoviy va atributiv ma’lumotlarning avtomatik 
integratsiyasini kengaytirish, bir xil ma’lumotlarni turli bosqichlarda takroran 
kiritish holatlarini bartaraf etish, ariza va hujjatlarni ko‘rib chiqish muddatlarini 
avtomatik nazorat qilish, jarayon bosqichlari bo‘yicha elektron xabar berish 
mexanizmlarini joriy etish hamda tegishli davlat axborot tizimlari o‘rtasida 
ma’lumot almashinuvini takomillashtirish maqsadga muvofiqligi asoslandi. 

Tadqiqot natijalariga ko‘ra, «Agroportal» axborot tizimi asosida qishloq 
xo‘jaligiga mo‘ljallangan va o‘rmon fondi yerlarining yer fondi toifasini 
o‘zgartirish jarayonlarini raqamlashtirish yer resurslarini boshqarishda yagona 
axborot muhitini shakllantirish, tashkilotlararo munosabatlarni 
avtomatlashtirish va boshqaruv qarorlarini qabul qilishning axborot ta’minotini 
takomillashtirishga xizmat qiluvchi muhim tashkiliy-texnologik mexanizm 
sifatida baholandi. 

